
Unión del Pueblo Navarro (UPN) talde parlamentarioko Alberto Catalán Higueras jaunak 9-17/PES/-00144 idatzizko galdera egin du. Hona Nafarroako Gobernuko Hezkuntzako kontseilariaren informazioa:

Zure idatzizko galderaren zioen azalpenean, berariaz aipatzen da maiatzaren 3an “Hezkuntza Kontseilariari zehaztasuna falta izan zitzaiola eta ez zuela erantzunik eman”. Ez departamentu honek, ezta kontseilariak berak ere ez dute jasota Parlamentura joateko hitzordua eman zitzaionik aipatutako gaiari buruz hitz egiteko. Horrenbestez, zehaztasun faltari buruzko eta kontseilariak erantzun ez izanari buruzko balorazio subjektiboa horixe besterik ez da: balorazio subjektibo bat. Izan ere, badirudi itxaropen batzuk bazeudela –kontseilari honek ez zituena–; agerraldi-eskarian, ordea, ez zen ezer era ageri PES honetan bildutakoaren antzekoa edo hurbilekoa izan daitekeena. 

Izan ere, maiatzaren 3koa izan zen kontseilariak, izendatua izan ondoren, egin zuen lehenengo agerraldia, eta, horregatik, agerraldiaren helburua zen, hain zuzen ere, Hezkuntzako kontseilariaren lan-ildo orokorrak aurkeztea, hasiera-hasieratik garbi utzita ezin izanen zela gai zehatzei buruzko xehetasunetan sartu, jakinda, gainera, denbora mugatua zela eta hurrengo agerraldi eta osoko bilkuretan beta izanen zela haiei heltzeko; izan ere, gisa honetako ekimen parlamentarioen bitartez, zehaztasun handiagoz erantzun daiteke eta azal daiteke eskatzen den guztia.

Ekimen honetan planteatzen diren galderei dagokienez, komenigarria litzateke zorrotzagoa izatea, zeren eta galderaren zehaztasun falta zela eta ezin baita erantzun egokirik eman. 

Oraingoan, idatziz aipatzen da kargu-uzteren bat zorroztasun eta segurtasun juridikoaren argumentuarekin defendatu zela. Ez da aipatzen, ordea, zein kargu-uzteri buruz ari den; ezta ere nork defendatu zuen argumentu horrekin. 

Nolanahi ere, hala egin bazen, ulertzen da hala izan zelako eman zela azalpen hori. 

Galdetzen da, halaber, ea Departamentuko egungo lantaldeak aurrekoak baino efizientzia handiagoa bermatu duen; erantzuna da orain arte baietz, itxura guztien arabera.

Iruñean, 2017ko ekainaren 9an.

